
sþ. 181. Tillaga til þingsályktunar [88. mál]
um endurskoðun og uppsögn varnarsamningsins frá 1951.

Flm.: Alfreð Gíslason, Björn Jónsson, Einar Olgeirsson, Finnbogi R. Valdimarsson,
Gunnar Jóhannsson, Hannibal Valdimarsson, Karl Guðjónsson, Lúðvík Jósefsson.

Alþingi ályktar: Með skírskotun til ályktunar Alþingis 28. marz 1956 um end-
urskoðun varnarsamningsins frá 1951 og brottför alls herafla úr landinu og með
hliðsjón af samkomulagi, er ríkisstjórnir Íslands og Bandaríkjanna gerðu með sér
í nóvember 1956 um frestun á þeirri endurskoðun, felur Alþingi ríkisstjórninni
að tilkynna stjórn Bandaríkjanna nú þegar, að 6 mánaða frestur sá, sem um ræðir
í 7. gr. varnarsamningsins, sé hafinn, og síðan verði málinu fylgt eftir í samræmi
við 2. málsgrein fyrrgreindrar þingsályktunar.

Greinargerð.
Hinn 28. marz 1956 samþykkti Alþingi ályktun um stefnu Íslands í utanríkis-

málum og um brottför herafla úr landinu. Er síðari málsgrein þessarar ályktunar
svo hljóðandi:

"Með hliðsjón af breyttum viðhorfum, síðan varnarsamningurinn frá 1951 var
gerður, og með tilliti til yfirlýsingarinnar um, að eigi skuli vera erlendur her á
Íslandi á friðartímum, verði þegar hafin endurskoðun á þeirri skipan, sem þá var
tekin upp, með það fyrir augum, að Íslendingar annist sjálfir gæzlu og viðhald
varnarmannvirkja -- þó ekki hernaðar störf - og að herinn hverfi úr landi. Fáist
ekki samkomulag um þessa breytingu, verði málinu fylgt eftir með uppsögn sam-
kvæmt 7. gr. samningsins."

Þessi yfirlýsing, sem Alþýðuflokkurinn og Framsóknarflokkurinn sömdu og
stóðu að, var samþykkt með 31 atkv. gegn 18. Báðir þessir flokkar ásamt Alþýðu-
bandalaginu háðu síðan baráttu sína við síðustu alþingiskosningar undir því kjör-
orði, að herinn skuli hverfa úr landinu, og þegar vinstri stjórnin var mynduð í
júlí 1956, varð það eitt af meginatriðunum í stefnuskrá hennar að framfylgja
ályktun Alþingis um brottför hersins. Segir svo orðrétt í stefnuyfirlýsingu hennar:
"Ríkisstjórnin mun í utanríkismálum framfylgja ályktun Alþingis 28. marz s. l. um
stefnu Íslands í utanríkismálum og meðferð varnarsamningsins við Bandaríkin."

Í samræmi við þetta heit hófust í nóvember 1956 viðræður milli ríkisstjórna
Íslands og Bandaríkjanna um endurskoðun varnarsamningsins og brottflutning
herliðsins. Þeim viðræðum var þó fljótlega hætt og endurskoðun samningsins
skotið á frest. Var þessu til afsökunar vitnað til ástands þess, er þá hafði skapazt
í alþjóðamálum og áframhaldandi "hættu", sem að öryggi Íslands og Norður-
Atlantshafsríkjanna steðjaði. Jafnframt því sem ákveðið var, að þessum viðræðum
skyldi ekki haldið áfram, varð samkomulag um, að 6 mánaða frestur sá, sem um



ræðir í 7. gr. varnarsamningsins, skuli hefjast, þegar önnur ríkisstjórnin tilkynni
hinni þar um.

Um leið og Alþingi var gerð grein fyrir þessum málalokum í desember 1956,
gáfu ráðherrar Alþýðubandalagsins út yfirlýsingu þess efnis, að þeir væru andvígir
forsendum þessarar frestunar, eins og þær væru tilgreindar, en þar eð þeir teldu
ekki aðstæður heppilegar til að tryggja samninga um brottför hersins, hefðu þeir
fallizt á frestun um nokkra mánuði.

Árið síðar (1. nóv. 1957) ritaði þingflokkur Alþýðubandalagsins samstarfs-
flokkum sínum í ríkisstjórn bréf, þar sem hann lagði til, að íslenzka ríkisstjórnin
birti þegar í stað stjórn Bandaríkjanna tilkynningu um, að endurskoðun varnar-
samningsins frá 1951 skyldi hafin (fylgiskjalI). Svör Framsóknarflokks og Alþýðu-
flokks voru neikvæð og því borið við, að horfur í alþjóðamálum hefðu ekki breytzt
til batnaðar.

Í bréfi, dagsettu 8. nóv. 1958, til forsætisráðherra vekja ráðherrar Alþýðu-
bandalagsins athygli á, að enn eigi ríkisstjórnin eftir að efna loforð sitt um endur-
skoðun varnarsamningsins í því skyni, að herinn hverfi úr landi. Telja þeir þennan
drátt með öllu óviðunandi og leggja til, að ríkisstjórnin tilkynni Bandaríkjastjörn
nú þegar ósk um endurskoðun, svo að tilskildir frestir geti strax hafizt (fylgiskjal
II). Ekkert svar barst við þessu bréfi.

Með flutningi þeirrar tillögu, sem hér liggur fyrir, vilja þingmenn Alþýðu-
bandalagsins ítreka kröfuna um, að samþykkt Alþingis frá 28. marz verði látin
koma til framkvæmda og að þannig verði staðið við það fyrirheit, sem þjóðinni
var gefið í síðustu alþingiskosningum um brottför hersins.

Fylgiskjal I.

Bréf þingflokks Alþýðubandalagsins til þingflokka Alþýðuflokks
og Framsóknarmanna.

Reykjavík, 1. nóvember 1957.
Þegar núverandi ríkisstjórn var mynduð, var það eitt af aðalatriðum í

stenfuskrá og samningsgrundvelli ríkisstjórnarinnar að framfylgja ályktun Alþingis,
er gerð var 28. marz 1956, en þar segir, að tekin skuli upp endurskoðun samningsins
við Bandaríkin frá 1951 með það fyrir augum, "að herinn hverfi úr landi". "Fáist
ekki samkomulag um þessa breytingu, verði málinu fylgt eftir með uppsögn sam-
kvæmt 7. gr. samningsins."

Í nóv. og des. s. l. var því frestað að hefja samningana við Bandaríkin um
brottför hersins. Lýstu ráðherrar Alþýðubandalagsins því yfir 6. des. 1956, að þeir
væru samþykkir því, að "frestað yrði um nokkra mánuði samningum þeim, sem
ráðgert var að hefjast skyldu" 15. nóv. um brottflutning hersins. Jafnframt tóku
þeir fram í yfirlýsingu sinni eftirfarandi sem niðurstöðu af röksemdum þeirra
og skilyrðum:

"Munum við samkvæmt þessu vinna að því, að fljótlega verði hafin endur-
skoðun varnarsamningsins samkvæmt ályktun Alþingis 28. marz 1956 -- með
það fyrir augum, að hann fari af landi burt."
Aðrir ráðherrar ríkisstjórnarinnar og stuðningsflokkar hennar voru og þeirrar

skoðunar, að hér væri aðeins um frest á framkvæmd ályktunarinnar að ræða, en
ályktun Alþingis frá 28. marz 1956 stæði sjálf í fullu gildi.

Þingflokkur Alþýðubandalagsins álítur, að nú sé tími til kominn að hefja þegar
samninga við Bandaríkjastjórn um endurskoðun samningsins frá 1951 með það
fyrir augum, að herinn hverfi úr landi, en til þess þarf aðeins yfirlýsingu ríkis-
stjórnar Íslands gagnvart ríkisstjórn Bandaríkjanna um, að hún óski endurskoð-
unar, og þar með byrji þeir frestir að líða, sem áskildir eru í samningnum.



Leggjum vér til, að ríkisstjórnin gefi slíka yfirlýsingu nú fyrir nóvemberlok,
en nú þegar sé sett nefnd af hálfu ríkisstjórnarinnar, skipuð fulltrúum aUra stjórn-
arflokkanna, til þess að hafa samningana við Bandaríkjastjórn og undirbúning
þeirra með höndum.

Fylgiskjal II.

Bréf ráðherra Alþýðubandalagsins til forsætisráðherra.

Reykjavík, 8. nóvember 1958.
Við ráðherrar Alþýðubandalagsins viljum vekja athygli á, að enn er eitt af

aðalatriðunum í stefnuskrá og samningsgrundvelli ríkisstjórnarinnar óframkvæmt
með öllu. Eigum við þar með við það fyrirheit, að stjórnin skyldi framfylgja ályktun
Alþingis, er gerð var 28. marz 1956, um að taka upp endurskoðun samningsins við
Bandaríkin frá 1951 með það fyrir augum, að "herinn hverfi úr landi".

Við teljum, að slíkur dráttur hafi orðið á að framfylgja þessu loforði, að
óviðunandi sé. Við minnum á tilraunir okkar til þess að fá mál þetta framkvæmt
og bréf þingflokks okkar til stjórnarflokkanna frá 1. nóvember fyrir ári síðan.

Nú förum við þess á leit, að málið verði tekið upp af ríkisstjórninni, svo sem
samningar standa til um. Teljum við, að úr því verði nú að fást skorið, hvort sam-
starfsflokkar okkar í ríkisstjórn hugsa sér að standa við þetta atriði stjórnarsátt-
málans eða ekki.

Það er tillaga okkar, að ríkisstjórnin tilkynni Bandaríkjastjórn nú þegar, að
óskað sé endurskoðunar á samningnum, svo að tilskildir frestir byrji nú strax
að líða.


